
ТҮЙІН: Мақалада кәсіби қазақ тілі сабақтарында мәтінмен жұмыс жасауды ұйымдастыру жолдары қарастырылады. Оқу үрдісін жаңа мазмұнмен толтыруға мүмкіндік беретін мұндай жұмыстар студенттердің болашақ кәсіби қызмет тұрғысынан талдау дағдыларын дамытуды және сөйлеу құзыреттілігін қалыптастыруды қамтамасыз етеді. Кәсіби қазақ тілі сабақтарында сөйлеуге үйретуде жобалар әдісі өте тиімді екеніне көз жеткізілді. Нәтижесінде, студент өз бетінше ізденіп, болашақ мамандығы рөліне ену арқылы әр түрлі шиеленіскен ситуациялардан шыға білуге, сөйлеу үлгілерін дұрыс пайдалануға қалыптасады, жобаны қорғау кезінде студент өз әрекетін ұйымдастырып бағалай алуға үйренеді.
Кілт сөздер: жобалар әдісі, қазақ тілінде кәсіби сөйлеу, жоба жұмыстары, бәсекеге қабілетті маман, кәсіби бағдар. 

ABSTRACT: the article discusses ways to organize work with text in professional Kazakh language lessons. Such works, which allow us to fill the educational process with new content, ensure the development of students ' analytical skills and the formation of speech competence in the context of future professional activities. It was convinced that the project method is very effective in teaching speech in professional Kazakh language lessons. As a result, the student is formed to be able to get out of various tense situations, correctly use speech patterns, and when defending a project, the student learns to organize and evaluate their actions by independently searching and entering the role of their future profession.

Қазіргі заман саяси, экономикалық, техникалық қарым-қатынастар жасау және мамандық бойынша іскерлік байланыстарды жүзеге асыру үшін жоғары білікті және қазақ тілді мамандар болу қажеттілігімен сипатталады. Демек, қазақ тіліндегі ақпарат ағыны мен оны алудың қолжетімділігі күн сайын артып келеді, сондықтан студенттер өз мамандығы бойынша мемлекеттік тілдегі әдебиеттерді пайдалану қажеттілігіне тап болады. Тиісті дағдыларсыз бұл мүмкін емес және мұғалімнің міндеті –оны алып, жетілдіру үшін студенттерге көмектесу[4]. Болашақ мамандардың өз кәсібі шегінде қазақ тілінде еркін сөйлеу үшін студенттерді қазақ тіліне кәсіби бағдарлап оқытудың маңызы зор. 
Кәсіптік бағдарланған оқытудың тиімді әдістерінің бірі  - студенттерге мемлекеттік тілде еркін сөйлесуге және пікір алмасуға мүмкіндік беретін кәсіптік бағдарланған мәтіндерді пайдалану болып табылады.
   Кәсіби лексиканы дамытудың негізгі бағыты - мәтінмен жұмыс жасау, өйткені дәл сол мәтінде тілдің барлық құрамдары берілген: дыбыс, сөз, сөз тіркесі, сөйлем.

   Студенттердің кәсіби сөйлеу шеберлігін дамыту - бұл қазақ тілін оқыту әдістемесіндегі ең күрделі мәселе, өйткені сөйлеуді дамытудың өзіндік мазмұны, оқыту құралдары, студент тілінің даму деңгейін бағалау критерийлері болуы керек.  Орта кәсіптік білім беруде студенттердің кәсіби қарым-қатынас тілі сапасын арттыру - кешенді жұмыстар жүргізу арқылы жүзеге асырылады. Сондықтан, кәсіби лексиканы игеру, әсіресе, тілдік қарым-қатынаста мамандық бойынша терминдердің мағынасын дұрыс ажырату және пайдалану қабілеттерін игеру күрделі жұмыстардың көмегімен жүзеге асырылуы керек. Мұндай жұмыстар тапсырмалар кешенінде орындалса нәтижелі болады: кәсіби-ситуациялық тапсырмалар, іскерлік ойындар, талқылау, диспут, шығармашылық тапсырмалар және т. б.

 Мұндай жұмыстар студенттерге әр айтылған сөзге мән беруге, оның мазмұнына, жүйелілігіне, сөздік қорының байлығын, өз мамандығы бойынша терминдерді пайдалануға көмектеседі. Осылайша, студент тілдік қарым-қатынас кезінде тілдік құралдарды таңдау дағдыларын игереді, жүйелі сөйлеуді үйренеді. Студенттің жеке тұлға ретіндегі мәдениеті, дүниетанымы, кәсіби деңгейде сауатты сөйлеу қабілеті, оның жақсы маман болудың кепілі болып табылады. Барлық осы талаптар кәсіби сөйлеуді дамыту бойынша күрделі жұмыстар жүргізілген жағдайда орындалуы мүмкін.

  Кәсіби бағытталған мәтіндер - белгілі бір мамандық бойынша лексика минимумдарынан, болашақ кәсіби қызметте қажетті практикалық білімдерден тұратын күрделі коммуникативті бірлік. Кәсіби бағытталған мәтіндер сөйлеу әрекетінің барлық түрлерінде қолданылады (оқу, жазу, ауызша сөйлеу, тыңдау, айтылу). Кәсіби бағытталған мәтіндер ауызша монологиялық сөйлеуді оқыту құралы болып табылады, өйткені тілдік аспектілермен бірге олар дұрыс сөйлеуге және сауатты жазуға әсер етеді. Осы сипаттағы мәтіндермен жұмыс жасай отырып, студенттер оқу дағдыларын қалыптастырады, оны қайталайды, сөйлеуді дамытады, мәтінге сұрақ-жауап құрастырады — сөздік қорын кеңейтеді. Мәтін бойынша әңгімелер мен эсселер жазудың дамуына ықпал етеді, оқу кезінде сөйлеу, тыңдау қабілеттері қалыптасады, мәтін бойынша өз пікірін айту кезінде ауызша сөйлеу, пікірталасқа белсене қатысып ойын жеткізе алу дағдылары дамиды. 

  Арнайы мәтіндердің көмегімен қазақ тілін оқыту мәтіндерді қабылдау және есте сақтау дағдыларын қалыптастыруға; мәтіннің мағынасын анықтайтын кілт сөздерді, сөз тіркестерін және сөйлемдерді іздеуге; мәтіннің құрамдас элементтері арасындағы логикалық және грамматикалық байланысты ажырата білуге; ұқсас мәтінді құрастыруға мүмкіндік береді. Студенттерді мәтінді логикалық бөліктерге бөлуге, олардың әрқайсысын атауға, мәтін жоспарын құруға үйрету керек. Мәтінмен жұмыс істейтін студент сөйлеу әрекетінің барлық түрлерін қолданады. Мәтінді зерттей отырып, студент өз мамандығына қатысты толық ақпарат алады, сондықтан оның кәсіби сөздік қоры артып, болашақ мамандыққа деген қызығушылығы артады. Осы типтегі мәтіндермен жұмыс істеу үшін лексика - грамматикалық материалды мұқият таңдау керек.
         Біздің колледжде инновациялық әдіс-тәсілдер арқылы білім беру тәжірибесінде және оқыту үрдісін жетілдіруде студенттердің өз бетінше білім алу және білімді шығармашылықпен игеруіне үнемі зор назар аударылады. Колледждің тіл мамандары студенттердің қабілеті мен дарынын дамытуға, студенттердің өздігінен білім алуына ықпал етеді. Пәнді оқытуда қалыпты сабақ беру әдісін жаңа мазмұнда ұйымдастыру, тиімді әдіс-тәсілдер мен озық технологияларды пайдалану, студенттердің өздік жұмысының сапалы болуына, өзіндік жеке тұлға болып қалыптасуына үнемі әсер етіп отырады. 

         Студенттердің оқу әрекетін белсендіруге, жеке тұлға ретінде қалыптасуына олардың өзін-өзі дамытуына – шығармашылығын жүзеге асыруға мүмкіндік беру арқылы қол жеткізуге болады. Инновациялық мақсатты дамытуға бағытталған студенттің жеке тұлғалық зияткерлігін дамыту – бұл стратегиялық бағытталған үрдіс. Студенттердің шығармашылық әлеуетін дамытуға жағдай жасауға басты назар аудара отырып, олардың ғылыми-зерттеу және жобалау жұмыстарымен айналысуына кәсіби бағдар берілуі керек. 

          Әрине, оқытушылардың инновациялық әдістерін, студенттердің оқуға деген қызығушылықтарын қалыптастыратын әдістерін (танымдық ойындар, оқу пікірталастары, проблемалық жағдайларды жасау және т.б.) қолдануы, оқуға жауапкершілікпен қарауы (көтермелеу, мақұлдау, сөгу және т. б.), студенттер мен оқытушылардың білім алу/беру процесіне жаңа технологияларды (оқу материалдарының тұсаукесерлері, электрондық құралдар, аудио - және бейнематериалдар және т. б.) енгізуі - тілдік оқыту процесін жандандырады және қазақ тілін меңгеру тиімділігіне ықпал ететіні сөзсіз.
Еңбек нарығында бәсекеге қабілетті маман дайындау барысында және студенттердің мәтінмен жұмыс жасау жұмыстарын ұйымдастыруда жобалар әдісін қолдану қажет. 

Біздің колледждің оқытушылары ғылыми-техникалық, жалпы әлеуметтік және кәсіби лексиканы меңгерту арқылы, студенттердің болашақ мамандығымен байланысты сөйлеу дағдылары мен біліктерін жобалар әдісі арқылы дамытады. 

Аталған әдіс әлемдік педагогикада жаңа әдіс болып табылмайды, АҚШ-та ХХ ғасырдың 20-шы жылдарында пайда болды, оның негізін қалаушысы Дж. Дьюи болған. Көрші Ресейде жобалар әдісінің теориялық негізін қалаған профессор Полат Е. С. [7]. Ресейлік ғалымның пікірі бойынша, жобалар әдісі – бұл мәселені (технологияны) бөлшектеп әзірлеу арқылы дидактикалық мақсатқа жету тәсілі[8.,67]. Оның мақсаты – студенттің шығармашылық қабілетін дамыту, өйткені студент: өзіне жеткіліксіз білімді әртүрлі қайнар көздерінен өз ықыласымен алады, алған білімдерін танымдық және шығармашылық міндеттерді шешу үшін пайдалануды үйренеді. 

Жеке тұлғаның (зерттеушілік, проблемалық, эвристикалық) жасампаздығын, дербестігін, бастамашылығы мен ұтқырлығын қалыптастыруға ықпал ететін әдістермен қатар инновациялық әдістер қатарында. Жобалар әдісі бойынша қызметті ұйымдастыру кезінде, жоба – кезең-кезеңмен, идеядан оның іске асырылуына дейін кішігірім шығармашылық жұмыс атқару деп түсінуге болады. 

Егер бұл әдісті біз педагогикалық технология ретінде қарастырсақ, ол зерттеушілік, іздеу, проблемалық әдістерден құралады. Оның бірнеше мәні болады: кез келген құрылыс пен бұйымға есептеу мен сұлба жасау жиынтығы; кез келген құжаттың алдын ала дайындалған мәтіні; бір ой не жоспар. 

Студенттер жұпта, жеке не топтасып жұмыс істей алады[8.,69]. Әр топта жұмыс атқарған студенттің коммуникативті біліктері дамытылады, мысалы, өз зерттеушілік мәселесін айқындау, ақпаратты жинау және бақылау біліктері, эксперимент өткізу, сараптама жасау, жоба құру, жалпы зерттеу жасау. Оқытушы әзірлеуші, үйлестіруші, сарапшы және кеңес беруші ретінде болады. [1., 2., 5]. 

Тіл мамандары жаңа тақырыпты түсіндірген кезде, өткен сабақты бекітуде, тақырыптың бір немесе бірнеше тарауларын қайталаған кезде, студенттермен түрлі жаттығу жұмыстарын атқарған кезде (грамматикалық талдау, тірек сұлбалар құрастыру және т.б.) осы әдісті қолданады. 

Кейде сабақта екі мәтін берілуі мүмкін: негізгі және қосымша мәтін (сабақтан тыс уақытта орындалуы мүмкін). Негізгі  мәтіннің барлық терминдері меңгерілуі тиіс, өйткені «сол лексиканы, таныс терминдер мен сөздерді және таныс емес сөздерді белгілі түбірлердің сөздерін көмекші мәтіндер мен жаттығулардың жаңа сөз тіркестерінде қолдану қажет» [3].

Сонымен, студенттер топтасып атқаратын жұмыстар реттілігін мысал ретінде келтіреміз: 1) мәселені анықтау. 2) жоба тақырыбын, міндетін тұжырымдау. 3) болжамдау жасау (қажет болса). 4) тапсырманы түсіну және оларды бөліп тарату. 

5) топта алдын ала талқылау. 6) ұжымдық талқылау. 7) жобаны қорғау. 8) рефлексия[6. с.12]. 

Студенттерге арналған үлгі: 1) тақырып, мәселе аталады. 2) мақсаты: мәтіннің мәні мен ресімделуін анықтау. 3) болжамдау (осыған ұқсас өз мәтінін құру), келешекте бұл сценарий, эссе, очерк, әңгіме, ертегі, повесть жасауға мүмкіндік береді. Бұл  жобалар әдістің «жеңілден күрделіге дейін» тәсілі[8].

Іс жүзінде мәтіннің тапсырмалары, әсіресе: мәтінді жалғастыру, мәтінді аяқтау, сюжеттің жоспарын құру, осыған ұқсас өз сюжетің құру, шашылған үзінділерден мәтінді жинап алу, жасалғанды толықтыру мәнде болып келеді. Бұл ретте айта кететініміз: студенттің еңбегіне адамгершілік тұрғыда, сыпайы және мәдениетті түрде қарау және студенттің шығармашылық процесінің серіктесі болуды болжайды. 

Жобалар әдісі жұмыстарын жүзеге асырудың мынадай кезеңдерден өтеді: 1) мақсат қою. 2) жоспарлау. 3) бағдарламаны жүзеге асырудың әдісін таңдау, 3) орындау, 5) бағдарламаны қорғау. 

Жоба бойынша студенттердің әрекеті: 

1)  ақпаратты нақтылайды; тапсырманы талқылайды; мәселелерді табады. 

2) кезең – тапсырманы жүйелейді. 

3) кезең – жұмыс істеу әдісін талқылайды; тиімді жолды таңдайды; ақпаратты қайдан алуға болатынын талқылайды. 

4) кезең – ақпаратпен жұмыс істейді; ұсыныстарды талдайды; зерттеу жүргізеді; жобаны рәсімдейді. 

5) кезең – жобасын қорғайды; әрекетке ұжымдық баға берудің қорытындысына қатысады.  

Қорыта келе, жобалар әдісі - кәсіби сөйлеуге үйрену үшін және оны дамыта отырып, кәсіби сөйлеу дағдысын қалыптастыру үшін қоса жүргізілетін пайдалы әдістің бірі.  

Кәсіби қазақ тілі сабақтарында сөйлеуге үйретуде жобалар әдісі өте тиімді екеніне көз жеткізілді, өйткені, студент өз бетінше ізденіп, болашақ мамандығы рөліне ену арқылы әр түрлі шиеленіскен ситуациялардан шыға білуге, сөйлеу үлгілерін дұрыс пайдалануға қалыптасады, жобаны қорғау кезінде студент өз әрекетін ұйымдастырып бағалай алуға үйренеді. 

